
Edi, emish, ekan so‘zlari to‘liqsiz fe’llardir. Ular fe’l bo‘lmagan so‘zlar va fe’llar bilan  qo‘shilib keladi. Fe’l bo‘lmagan so‘zlar bilan kelganda bog‘lama vazifasini bajaradi. Ega va kesimni bog‘lash va shaxs-sonda moslashtirish vazifasini bajaradi. M.: Gul qizil edi.

	So‘z turkumlari
	To‘liqsiz fe’llar
	Ega va kesim bog‘lanishi

	Ot
	Kitob edi
	U kitob edi.

	Sifat
	Yaxshi ekan
	Olma yaxshi ekan.

	Son
	Bir emish
	Soat bir emish.

	Olmosh
	U emas
	Usta Salim u emas.

	Ravish
	Ko‘p ekan
	Kitob ko‘p ekan.

	Modal
	Yo‘q edi
	Topshiriq yo‘q edi.

	Undov
	Voy edi
	Oxiri voy edi.

	Taqlid
	Taqir-tuqur edi
	Tovushi taqir-tuqur edi.


Fe’l bilan kelganda odatda sof fe’l, otlashgan sifatdosh va harakat nomidan keyin qo‘llaniladi. 
	Fe’lning vazifa shakllari
	Qo‘shimchalar
	Fe’l+to‘liqsiz fe’l

	Sof fe’l
	Zamon qo‘shimchasidan keyin 
	Borgan edi.

	
	Shart mayli qo‘shimchasidan keyin
	Borsa ekan.

	
	Shaxs-son qo‘shimchasidan keyin
	Borsam edi.

	Otlashgan sifatdosh
	Egalik qo‘shimchasidan keyin
	O‘qiganlarim edi.

	
	Kelishik qo‘shimchasidan keyin
	O‘qiganlarga ekan.

	Harakat nomi
	Harakat nomi qo‘shimchasidan keyin
	O‘qish edi.

	
	Egalik qo‘shimchasidan keyin
	O‘qishim edi.

	
	Kelishik
	O‘qishga edi.

	
	Ko‘makchi
	O‘qish uchun ekan.


Sof fe’l va sifatdosh tarkibidagi ayrim qo‘shimchalar shakldosh bo‘ladi. M., -gan, -r, -ar, -jak, -ajak kabi sifatdoshlar va zamon qo‘shimchalari mavjud. Ular vazifasiga ko‘ra ham farqlanadi. Zamon qo‘shimchalari sintaktik shakl yasovchilar bo‘lsa, sifatdoshlar lug‘aviy shakl yasovchilar hisoblanadi. To‘liqsiz fe’llar bilan kelganda quyidagicha farqlanadi:

	Sifatdosh qo‘shimchasi
	Zamon qo‘shimchasi

	O‘qiganlar edi

O‘qiyotganlarga ekan
	O‘qigan edi

O‘qiyotgan ekan


To‘liqsiz fe’l bilan kelgan sifatdoshlarga kim? yoki nima? so‘rog‘i beriladi, chunki ular otlashgan holda to‘liqsiz fe’llarni oladi. M.: o‘qigan (odam)lar edi, o‘qigan (odam)larga edi, o‘qiyotgan (odam)lar ekan. Ma’lumki, zamon qo‘shimchasini olgan fe’llar sof fe’llar hisoblanadi. To‘liqsiz fe’llar sof fe’llarga qo‘shilganda nima qildi?, nima qilmoqchi?, nima qilyapti? so‘roqlari beriladi. M.: U o‘qigan edi.

To‘liqsiz fe’llar bo‘lishli va bo‘lishsizlik ma’nosiga ko‘ra ikki turga ajraladi:

1. Bo‘lishlilik ma’nosini bildiruvchi to‘liqsiz fe’llar: edi, ekan, emish.

2. Bo‘lishsizlik ma’nosini bildiruvchi to‘liqsiz fe’l: emas.

To‘liqsiz fe’llar shaxs-son qo‘shimchalarini oladi. Ekan, emish, emas to‘liqsiz fe’llariga -man, -san, -miz, -siz, -lar shaxs-son qo‘shimchalari, edi to‘liqsiz fe’liga -m,-ng,-k,-ngiz, -lar shaxs-son qo‘shimchalari qo‘shiladi.

	Ekan, emish, emas to’liqsiz fe’llari
	Edi to’liqsiz fe’li

	-man, -san, -miz, -siz, -lar
	-m,-ng,-k,-ngiz, -lar

	Ekan/man, ekan/san, ekan, 
ekan/miz, ekan/siz, ekan/lar
	Edi/m, edi/ng,edi, 
edi/k, edi/ngiz, edi/lar


Demak, to‘liqsiz fe’llar yetakchi (mustaqil) fe’lning zamon shakllaridan so‘ng keladi, shaxs-son qo‘shimchalari to‘liqsiz fe’lga qo‘shiladi. M.: kelgan ekan/san, kelayotgan ekan/san (eding, emishsan). Tarkibi quyidagicha:

	Yetakchi fe’l + zamon qo‘shimchasi + to‘liqsiz fe’l + shaxs-son qo‘shimchasi


To‘liqsiz fe’llar quyidagi zamon shakllaridan keyin qo‘shiladi:

1. O‘tgan zamon shakllaridan keyin keladi: 

a) uzoq o‘tgan zamon qo‘shimchalaridan keyin: tergan ekan, tergan emish, tergan edi.

b) o‘tgan zamon davom fe’lini yasovchi qo‘shimchalardan keyin: borar edi, bormoqda edi, terayotgan edi, terayotgan ekan, terayotgan emish.

d) o‘tgan zamon maqsad fe’lini yasovchi qo‘shimchalardan: kelmoqchi edi, boradigan edi.
2. Hozirgi zamon shakllaridan keyin keladi: boryapti ekan.

3. Kelasi zamon shakllaridan keyin keladi: kelmoqchi ekan, kelmoqchi emish, borar ekan, borar emish. 

To‘liqsiz fe’llar quyidagi grammatik ma’nolarni bildiradi:

1. “Aniq eslash”, “bilish” ma’nosini bildiradi. M.: Yog‘gan edi. Kitob edi.

2. “To‘satdan eslash”, “bilish” ma’nosini bildiradi. M.: Yog‘gan ekan. Kitob ekan.

3. “Eshitganlik” ma’nosini bildiradi. M.: Yog‘gan emish. Kitob emish.

Qiyoslang:

	Esimda, jo‘natgan edingiz
	Esladim, jo‘natgan ekansiz.
	Eshitishimcha, jo‘natgan emishsiz.

	Aniq bilaman, kitob edi.
	Bildim, kitob ekan.
	Eshitishimcha, kitob emish.


Emas to‘liqsiz fe’li yuqoridagi grammatik ma’nolarni ifodalamaydi, faqat fe’l asosida ifodalangan harakat-holatning bo‘lishsiz shaklini yoki fe’ldan boshqa so‘zlarning inkorini yasaydi. Shuning uchun edi, ekan, emish to‘liqsiz fe’llari bilan birga qo‘llanadi. M.: o‘qigan emas edi. Gul emas ekan. 

Edi, emish, ekan to‘liqsiz fe’llari -di, -mish, -kan shaklida ham qo‘llaniladi. Masalan: borgan edi – borgandi, borgan emish – borganmish, kelar ekan – kelarkan.

To‘liqsiz fe’llarning leksik-grammatik xususiyatlari:

1. To‘liqsiz fe’llar lug‘aviy ma’noga ega bo‘lmaydi.

2. To‘liqsiz fe’llar fe’l va fe’l bo‘lmagan barcha so‘zlarga qo‘shiladi: kitob edi, yaxshi ekan, borgan emish va h.z.

3. To‘liqsiz fe’llar sof fe’l, sifatdosh, harakat nomi shakllariga qo‘shiladi: bormoqchi edi, borganlar edi, o‘qish edi.
4. To‘liqsiz fe’llar zamon ma’nosini ifodalaydi: o‘qir ekan (kelasi zamon), o‘qir edi (o‘tgan zamon). 

5. To‘liqsiz fe’llar, asosan, o‘tgan zamon shakllaridan so‘ng keladi: borgan edi. Ba’zan hozirgi va kelasi zamon shakllaridan keyin keladi: kelyapti ekan, kelayotgan ekan, kelmoqchi emish.

6. To‘liqsiz fe’llar shaxs-son qo‘shimchalarini oladi: M.: borgan edim (I shaxs, birlik), borgan eding (II shaxs, birlik) shaxs-son qo‘shimchalarisiz qismi III shaxs birlik ma’nosini bildiradi. M.: borgan edi (III shaxs, birlik shaklida) 
7. To‘liqsiz fe’llarga -lik qo‘shimchasi qo‘shilganda egalik, kelishik qo‘shimchalarini olish imkoniyati paydo bo‘ladi: o‘qigan ekan/lig/i/ni. 
	Edi, ekan

emish, emas
	+
	-lik


	-im, -ing, -i, -imiz,

-ingiz
	+
	-ning, -ni, -ga, -da, -dan




 8. To‘liqsiz fe’llar ot kesim tarkibida bog‘lama vazifasini bajaradi. M., Men bola edim gapida men bo‘lagi ega vazifasida, bola edim bo‘lagi kesim vazifasida qo‘llangan. Edim shaklidagi to‘liqsiz fe’l shaxs-son qo‘shimchasini olgan holda ega bilan kesimni bog‘lash vazifasini bajargan. To‘liqsiz fe’l tarkibidagi shaxs-son qo‘shimchasi ega bilan kesimni shaxs-sonda moslashtiradi. To‘liqsiz fe’llar III shaxsda maxsus qo‘shimchalarni olmasdan III shaxs birlik yoki ko‘plik ma’nosiga ega bo‘ladi va ega bilan kesimni bog‘lash vazifasini bajaradi.

M.: Men borgan edim. 

Sen borgan eding.

U borgan edi. 

9. To‘liqsiz fe’l bir so‘zga birdan ortiq qo‘shilishi mumkin: borgan emas ekan.  
10. To‘liqsiz fe’llar so‘zlarga grammatik ma’no yuklaydi. 

Bu yerda bir bog‘ bo‘lgan edi. (eslash)

Bu yerda bir bog‘ bo‘lgan ekan. (Aytishlaricha so‘zini qo‘shib o‘qish mumkin. “Fikrning birovga nisbatlanishi” ma’nosini ifodalaydi)

Bu yerda bir bog‘ bo‘lgan emish. (Eshitishimcha so‘zini qo‘shib o‘qish mumkin. “Eshitganlik” ma’nosini bildiradi)

 10. O‘zidan oldingi so‘zga qo‘shib yozilganda to‘liqsiz fe’l tarkibidagi birinchi tovush tushadi: borgan edi – borgandi, borgan emish – borganmish. Shart mayli shaklidan so‘ng qo‘shilganda to‘liqsiz fe’l tarkibidagi e tovushi y tovushiga almashadi: borsa edi – borsaydi, borsa ekan – borsaykan. So‘zlashuv uslubida to‘liqsiz fe’llar tarkibidagi e tovushining a tovushiga almashishi kuzatiladi: borgan ekan – borganakan.

